
28

Aôa comme se fa, pe fâse-o rende,

Da ûn che solo da-o nomme o mette puïa?

Chi sa che rôba mai bezêugniâ intende,

E quante iniquitæ, Gesumaria!

Lasciâghe o Loro? ma no l[']é poscibile,

Fâselo dâ? ma comme l[']é fattibile?


29

Bezêugna scrïve... scì, ûnn-a bella lettera

Tûtta pinn-a d'amê, de compunsion...

Dove va o nomme se ghe mette etcetera,

E se çerca de mettilo in raxon,

Con mandâghe ûnn-a torta pe regallo

E decidilo a rende o pappagallo.


30

A proposta in sce l'atto a l[']é aççettâ,

E tûtte quante a rëo se dan d'attorno,

Chi mettendose ä meisua a pacciûgâ,

Chi a sbatte e êuve, e a dâ recatto a-o forno,

Chi a mette insemme sta famosa lettera

Diretta a-o nostro Capitanio Etcetera.


31

Doppo ûn mûggio de mende e de scassoîn

De cäga-dubbi e de suggerimenti,

Per ammiâ de no mettighe esprescioîn

Che poessan solo che allighîghe i denti,

A lettera a l[']é fæta, e missa in netto

In sce ûn fêuggio de carta da rispetto.

